
Көктөбе елді мекені
2022-2023 оқу жыл
Ел бүгіншіл, менікі - ертеңгі үшін

         Қазақтың рухани көсемі атанған Алаш ардақтысы, кешегі Абай, Ыбырай, Шоқан салған ағартушылық, демократтық бағытты ілгері жалғастырушы ірі ғалым, ұлт ұстазы, көсемсөз шебері, публицист, әдебиет зерттеушісі, түріктанушы, дарынды ақын – аудармашы, яғни  сан -саланы меңгерген  ақынымыз Ахмет Байтұрсынұлына биыл 150  жыл.
Тән көмілер, көмілмес еткен ісім,
Ойлайтындар мен емес бір күнгісін.
Жұрт ұқпаса, ұқпасын жабықпаймын,
Ел бүгіншіл, менікі -  ертеңгі үшін... –
деп,  Ахаң айтқандай, заманынында тек бір күндігін ойламай, елінің ертеңгісі үшін бар өмірін сарп еткен ұлы тұлға екені айқын.
         Ахмет Байтұрсынұлы  қызмет  жолын 1895-1909 жылдары Ақтөбе, Қостанай, Қарқаралы уездеріндегі орыс-қазақ мектептерінде оқытушы, Қарқаралы  қалалық училищесінде меңгеруші қызметінен бастады. 
        Ахмет Байтұрсынұлының біздердің білім азығымызға айналған  қазақ тілінің тұңғыш әліппесі мен оқулықтарының авторы, ол жазған мектеп оқулықтары, «Қырық мысал», «Маса», «Үзік» деген аттармен шыққан өлеңдері елінің қараңғылық, надандық, енжарлық қасиеттерден арылып, білімге, мәдениетке ден қоюына шақырды.  Сонымен қатар,  Ахмет   өзінің мысал өлеңдері  арқылы  оқырмандарын адамгершілік қасиеттерімен толықтырып, оларға  тәрбие тағлымын ұсына білді.
         А. Байтұрсынұлының саяси қызмет  жолына араласуы ,  1905 жылы Қоянды жәрмеңкесінде жазылып, 14500 адам қол қойған Қарқаралы  петициясы (арыз-тілегі) авторларының бірі болуы,  әрине, орыстардың қытығына тиіп, Байтұрсынұлын жандармдық бақылауға алып, Семей түрмесіне жапты. 
         Өмірінің  дені түрмеде өтсе де ертеңгі ұрпақ үшін күн демей, түн демей  шығармашылық жұмыспен айналысып, ұрпақтарына өшпестей мол мұра қалдырды емес пе? 
           Ол 1913-1918 жылы өзінің ең жақын сенімді достары  Ә.Бөкейхан, М. Дулатұлымен бірігіп, сондай-ақ, қалың қазақ зиялыларының қолдауына сүйеніп, тұңғыш «Қазақ» газетін шығарып тұрды. «Қазақ газеті» арқылы  халқын  өнер-білімді игеруге шақырды. Ел тағдырының келешегіне  алаңдаған ақын көп қырлы ісімен, даналық саясатымен қазақ жастарының  рухани көсемі болды.
         Ақынның  әдебиеттану ғылымындағы зерттушілік  жұмысы «Қазақтың бас ақыны» деген көлемді мақаласынан басталды. Мақалада   Абай өлеңдерінің даралығын, «сөзі аз, мағынасы көп, тереңдігін», сыншылдығын ұғындырды.   «Әдебиеттанытқыш» зерттеуі қазақ тіліндегі тұңғыш іргелі ғылыми-теориялық еңбек болып саналды.   Байтұрсынұлы әдебиет тарихына, теориясы мен сынына, методологиясына  тұңғыш рет анықтама берді және  әдебиеттану  ғылымының жүйесін жасауда үлкен үлес қосты. Ахметтің сондай-ақ,  «Оқу құралы»  қазақша жазылған тұңғыш әліппесі,  «Тіл құралы» қазақ тілінің тұңғыш оқулығы, қазіргі қазақ тілі оқулықтарының негізі болып қаланды.
      Абайдың ағартушылық, сыншылдық дәстүрін жаңарта отырып, Байтұрсынұлы ХХ ғасырдың басындағы  қазақ әдебиетін  төңкерісшіл-демократтық дәрежеге дейін көтерді.  Сталиннің  кертартпа саясатының құрбанына айналған, алаштың арыстаны, халқының жүрегіне айналған Байтұрсынұлы  шуақ шашып,1988 жылы алашына қайта оралды.  
       Ахмет Байтұрсынұлының  істеген істері мен алдына қойған ұлы мақсаттарының  жемісі -  соңынан еріп келе жатқан   білімді де білікті жас буын  ұрпақтар екені сөзсіз. Ақынның халқымыз үшін еткен еңбегінің еш кетпесі анық. Алайда,  осы еңбегі жолында қаншама «тар жол тайғақ кешуден өтіп», тартқан азабы мен көрген қорлығы да аз болмады. Халқымызды білімге, мәдениетке жетелеуде жазған шығармалары,  халқының болашақ өміріне  деген алаңдаушылық, бәрі-бәрі тек қазақ елінің  болашағы  үшін екеніне күмәніміз жоқ. Бар өмірі «Халқым!» деп өткен  тұлғамыздың өмірі -  біздерге өнеге.
      Ахаң салған жол,Ахаң ашқан мектеп, Ахаң түрлеген ана тілі, Ахаң салған әдебиеттегі елшілдік ұраны – қан жылаған қазақ баласына істеген еңбегі, өнер-білім, саясат жолындағы істеген істерін  біздер де, тарих  та ұмытпасы анық !




